
律詩五十五首

【送鄭革先輩賜第南歸〈嘉祐二年〉】

少年鄉譽歎才淹，六十猶隨貢士函。握手親朋驚白髮，還家閭里看清衫。閣涵空翠連衡

阜，門枕寒江落楚帆。試問塵埃勤斗祿，何如琴酒老雲岩！

【和原父揚州六題〈嘉祐二年〉�時會堂二首〈造貢茶所也。〉】

積雪猶封蒙頂樹，驚雷未發建溪春。中州地暖萌芽早，入貢宜先百物新。

憶昔嘗修守臣職，〈余嘗守揚州，歲貢新茶。〉先春自探兩旗開。誰知白首來辭禁，得

與金鑾賜一杯。

【和原父揚州六題�自東門泛舟至竹西亭登昆丘入蒙谷戲題春貢亭】

昆丘蒙谷接新亭，畫舸悠悠春水生。欲覓揚州使君處，但隨風祭管弦聲。

【和原父揚州六題�竹西亭】

十里樓台歌吹繁，揚州無復似當年。古來興廢皆如此，徒使登臨一慨然。

【和原父揚州六題�昆丘台】

訪古高台半已傾，春郊誰從彩旗行。喜聞車馬人同樂，慣聽笙歌鳥不驚。

【和原父揚州六題�蒙谷】

一徑崎嶇入谷中，翠條紅刺賣春叢。花深時有人相應，竹密初疑路不通。

【內直奉寄聖俞博士〈至和□年〉】

千門鑰入斷人聲，樓閣沉沉夜氣生。獨直偏知宮漏永，稍寒尤覺玉堂清。霜雲映月鱗鱗

色，風葉飛空摵摵鳴。犬馬力疲恩未報，坐驚時節已崢嶸。

【送梅龍圖公儀知杭州〈嘉祐二年〉】

萬室東南富且繁，羨君風力有餘閑。漁樵人樂江湖外，談笑詩成尊俎間。日暖梨花催美

酒，天寒桂子落空山。郵筒不絕如飛翼，莫惜新篇屢往還。

【送沈學士康知常州〈嘉祐二年〉】

舊館芸香鎖寂寥，齋舲東下入秋濤。江晴風暖旌旗颺，木落霜清鼓角高。吟就彩箋賓已

醉，舞翻紅袖飲方豪。平生粗得為州樂，因羨君行首重搔。

【聖俞在南省監印進士試卷有兀然獨坐之歎因思去歲同在禮闈慨然有感兼簡子華景仁〈

嘉祐三年〉】

南宮官舍苦蕭條，常憶群居接俊寮。古屋醉吟燈豔豔，畫廊愁聽雨蕭蕭。殘春共約無虛

擲，一歲那知忽復銷。顧我心情又非昨，隻思相伴老漁樵。

【奉答聖俞歲日書事〈嘉祐四年〉】

積雪照清晨，東風冷著人。年光向老速，物意逐時新。貰酒閑邀客，披裘共探春。猶能

自勉強，顧我莫辭頻。

【夜聞春風有感奉寄同院子華紫微長文景仁〈嘉祐四年〉】

閏後春深雪始銷，東風淩鑠勢方豪。陽生草木黃泉動，冰破江湖白浪高。未報國恩嗟病

骨，可憐身事一漁舠。少年自與芳菲競，莫笑衰翁擁弊袍。

【病告中懷子華原父〈嘉祐四年〉】

狂來有意與春爭，老去心情漸不能。世味惟存詩淡泊，生涯半為病侵陵。花明曉日繁如

錦，酒撥浮醅綠似澠。自是少年豪橫過，而今癡鈍若寒蠅。

【奉酬長文舍人出城見示之句〈嘉祐四年〉】

春分臘雪未全銷，凜冽春寒氣尚驕。攝事初欣迎社燕，尋芳因得過溪橋。清浮酒蟻醅初

撥，暖入鶯篁舌漸調。興味愛君年尚少，莫嫌齋禁暫無憀。

【唐崇徽公主手痕和韓內翰〈嘉祐四年〉】

故鄉飛鳥尚啁啾，何況悲笳出塞愁。青塚埋魂知不返，翠崖遺跡為誰留。玉顏自古為身

累，肉食何人與國謀。行路至今空歎息，岩花澗草自春秋。

【答和閣老劉舍人雨中見寄〈嘉祐五年〉】

花間鳥語愁泥滑，屋上鳩鳴厭雨多。坐見殘春一如此，可憐吾意已蹉跎。蕭條兩鬢霜後

草，瀲灩十分金卷荷。此物猶能慰衰老，稍晴相約屢相過。

【寄閣老劉舍人〈嘉祐五年〉】

夢寐江西未得歸，誰憐蕭颯鬢毛衰。莓苔生壁圖書室，風雨閉門桃李時。得酒雖能陪笑

語，老年其實厭追隨。明朝雨止花應在，又踏春泥向鳳池。

【詳定幕次呈同舍〈嘉祐四年禦試進士，時詳定卷子幕次在崇政殿後。嘉祐四年〉】

來時宮柳綠初勻，坐見紅芳幾番新。蜂蜜滿房花結子，還家何處覓殘春？

【禁中見鞓紅牡丹〈洛中花之奇者也。嘉祐四年〉】

盛遊西洛方年少，晚落南譙號醉翁。白首歸來玉堂署，君王殿後見鞓紅。

【和江鄰幾學士桃花〈用其韻。時在崇政殿後詳定幕次。〈嘉祐四年〉】

草上紅多枝上稀，芳條綠萼憶來時。見桃著子始歸後，誰道仙花開落遲。

【送襄陵令李君〈嘉祐四年〉】

綠髮襄陵新長官，面顏雖老渥如丹。〈君服何首〉烏，鬚髮皆黑，顏容如少時。〉折腰

聊為五斗屈，把酒猶能一笑歡。紅棗林繁欣歲熟，紫檀皮軟禦春寒。民淳政簡居多樂，

無苦思歸欲掛冠。

【景靈宮致齋〈嘉祐四年〉】

攝事衰年力不強，誰憐岑寂臥齋坊。青苔點點無人跡，綠葉陰陰覆砌涼。玉宇清風來處

遠，仙家白日靜中長。卻視九衢車馬客，自然顏鬢易蒼蒼。

【夏享太廟攝事齋宮聞鶯寄原甫〈嘉祐四年〉】

四月田家麥穗稠，桑枝生椹鳥啁啾。鳳城綠樹知多少，何處飛來黃栗留。〈田家謂麥熟

時鳴者為黃栗留。出《詩》義。〉

【送王平甫安國下第〈嘉祐四年〉】

歸袂搖搖心浩然，曉船鳴鼓轉風灘。朝廷失士有司恥，貧賤不憂君子難。執手聊須為醉

別，還家何以慰親歡？自慚知子不能薦，白首胡為侍從官！

【對雪十韻〈嘉祐四年〉】

對雪無佳句，端居正杜門。人閑見初落，風定不勝繁。可喜輕明質，都無翦刻痕。鋪平

失池沼，飄急響窗軒。惜不搖嘉樹，衝宜走畫轅。寒欺白酒嫩，暖愛紫貂溫。遠靄銷如

洗，愁雲晚更屯。兒吟雛鳳語，翁坐凍鴟蹲。病思驚殘歲，朋歡賴酒尊。稍晴春意動，

誰與探名園。

【和武平學士歲晚禁直書懷五言二十韻〈用其韻嘉祐四年。〉】

多病淹殘歲，初寒臥直廬。朝廷務清靜，鈴索少文書。向學今為盛，優賢古莫如。靚深

嚴禁署，閑宴樂群居。賜馬聯金絡，清塵侍玉輿。討論三代盛，獻納萬機餘。號令存寬

大，文章復古初。笑談揮翰墨，俄頃列瓊琚。夜漏銷宮燭，春輝上玉除。歌詩唐李杜，

言語漢嚴徐。自顧追時彥，多慚不鄙予。無鹽煩刻畫，寒谷借吹噓。朋友飛雝鷺，君臣

在藻魚。貪榮同衛鶴，取笑類黔驢。皎皎心雖在，蕭蕭發已疏。未知論報效，安得遂樵

漁。雲破西山出，江橫畫閣虛。餘生歎勞止，搔首念歸歟。引綬誇民吏，椎牛會里閭。

一麾終得請，此計豈躊躇。

【答西京王尚書寄牡丹〈嘉祐六年〉】

新花來遠喜開封，呼酒看花興未窮。年少曾為洛陽客，眼明重見魏家紅。卻思初赴青油

幕，自笑今為白髮翁。西望無由陪勝賞，但吟佳句想芳叢。

【應製賞花釣魚〈嘉祐六年〉】

絳闕晨霞照霧開，輕塵不動翠華來。魚游碧沼涵靈德，花馥清香薦壽杯。夢聽鈞天聲杳

然默，日長化國景徘徊。自慚擊壤音多野，帝所賡歌亦許陪。

【清明賜新火〈嘉祐六年〉】

魚鑰侵晨放九門，天街一騎走紅塵。桐華應候催佳節，榆火推恩忝侍臣。多病正愁餳粥

冷，清香但愛蠟煙新。自憐慣識金蓮燭，翰苑曾經七見春。

【明堂慶成〈嘉祐七年〉】

辰火天文次，皋門路寢閎。奉親昭孝德，惟帝饗精誠。禮以三年講，時因萬物成。九筵

嚴太室，六變導和聲。象魏中天起，風雷大號行。歡呼響山嶽，流澤浹根莖。寶墨飛雲

動，金文耀日晶。從臣才力薄，無以頌休明。

【群玉殿賜宴〈嘉祐七年〉】

至治臻無事，豐年樂有成。圖書開秘府，宴飫集群英。論道《皇墳》奧，貽謀寶訓明。

九重多暇豫，八體極研精。筆力千鈞勁，毫端萬象生。飛箋金灑落，拜賜玉鏘鳴。盛際

崇儒學，愚臣濫寵榮。惟能同舞獸，聞樂識和聲。

【永昭陵挽詞三首〈仁宗。嘉祐八年〉】

與子雖天意，如人昔帝難。一言謀早定，九鼎勢先安。太舜仁由性，成湯治以寬。孤臣

恩未報，清血但泛瀾。

干戈不用臻無事，朝野多歡樂有年。便坐看揮飛白筆，侍臣新和《柏梁篇》。衣冠忽見

藏原廟，簫鼓愁聞向洛川。寂寞秋風群玉殿，還同恍惚夢鈞天。

行殿沉沉畫翣重，淒涼挽鐸出深宮。攀號不悟龍胡遠，侍從猶穿豹尾中。日薄山川長起

霧，天寒松柏自生風。斯民四十年涵煦，耕鑿安知荷帝功！

【續作永昭陵挽詞五首〈嘉祐八年〉】

王者居尊本無外，由來天下以為家。六龍白日乘雲去，何用金錢買道車。

苦霧霏霏著彩旗，猶排吉仗雜凶儀。常時鳳輦行遊處，今日龍盾慟哭隨。

都人擾擾塞康莊，西送靈車過苑牆。金鼎藥成龍已去，人間惟有鼠拖腸。

素幕悠悠逗曉風，行隨哀挽出深宮。妃嬪莫向蒼梧望，雲覆昭陵洛水東。

叨陪法從最多年，慣聽梨園奏管弦。從此無因瞻黼坐，惟應魂夢到鈞天。

【赴集禧宮祈雪追憶從先皇駕幸泫然有感〈嘉祐八年〉】

琳闕岧岧倚瑞煙，憶陪遊豫入新年。雲深曉日開宮殿，水闊春風颺管弦。千騎清塵回輦

路，萬家明月放燈天。一朝人事淒涼改，惟有靈光獨巋然。

【夜宿中書東閣〈嘉祐八年〉】

翰林平日接群公，文酒相歡慰病翁。白首歸田徒有約，黃扉論道愧無功。攀髯路斷三山

遠，憂國心危百箭攻。今夜靜聽丹禁漏，尚疑身在玉堂中。

【送王學士赴兩浙轉運〈嘉祐八年〉】

漢家財利析秋毫，暫屈清才豈足勞。邑屋連雲盈萬井，舳艫銜尾列千艘。春寒欲盡黃梅

雨，海浪高翻白鷺濤。平昔壯心今在否，江山猶得助詩豪。

【早朝〈治平元年〉】

閶闔初開瑞霧中，丹霞曉日上蒼龍。鳴鞭響徹廊千步，佩玉聲趨戟百重。雪後朝寒猶凜

冽，柳梢春意已豐茸。少年自結芳菲侶，老病惟添睡思濃。

【下直〈治平元年〉】

宮柳街槐綠未齊，春陰不解宿雲低。輕寒漠漠侵駝褐，小雨班班作燕泥。報國無功嗟已

老，歸田有約一何稽！終當自駕柴車去，獨結茅廬潁水西。

【齋宮尚有殘雪思作學士時攝事於此嘗有聞鶯詩寄原父因而有感四首〈治平元年〉】

雪壓枯條脈未抽，春寒憀栗作春愁。卻思綠葉清陰下，來此曾聞黃栗留。

老來何與青春事，閑處方知白日長。自恨乞身今未得，齒牙浮動鬢蒼浪。

兩京平日接英髦，不獨詩豪酒亦豪。休把青銅照雙鬢，君謨今已白刁騷。

X-GORB Books | zh.wikisource.org | CC BY-SA 4.0 7 / 9



歐陽修集/卷013

詩篇自覺隨年老，酒力猶能助氣豪。興味不衰惟此爾，其餘萬事一牛毛。

【攝事齋宮偶書〈治平元年〉】

齋宮岑寂偶偷閑，猶覺閑中興未闌。美酒清香銷晝景，冷風殘雪作春寒。丹心未死惟憂

國，白髮盈簪盍掛冠？誰為寄聲清潁客，此生終不負漁竿。

【早朝感事〈治平元年〉】

疏星牢落曉光微，殘月蒼龍闕角西。玉勒爭門隨仗入，牙牌當殿報班齊。羽儀雖接鴛兼

鷺，野性終存鹿與麋。笑殺汝陰常處士，十年騎馬聽朝〈音潮〉雞。

【集禧謝雨〈治平元年〉】

十里長街五鼓催，泥深雨急馬行遲。臥聽竹屋蕭蕭響，卻憶滁州睡足時。

【下直呈同行三公〈治平元年〉】

午漏聲初轉，歸鞍路偶同。天清黃道日，街闊綠槐風。萬國舟車會，中天象魏雄。戢戈

清四海，論道屢三公。自愧陪群彥，從來但樸忠。時平容竊祿，歲晚歎衰翁。買地淮山

北，垂竿潁水東。稻粱雖可戀，吾志在冥鴻。

【東閣雨中〈治平元年〉】

直閣時偷暇，幽懷坐獨哦。綠苔人跡少，黃葉雨聲多。雲結愁陰重，風傳禁漏過。瑤圖

新嗣聖，玉塞久包戈。相府文書簡，豐年氣候和。還將鳳池句，聊雜野人歌。

【四月十七日景靈宮奉迎仁宗皇帝御容有感〈治平二年〉】

行殿峨峨出綠槐，琳房芝闕聳崔嵬。管弦飄落人間去，幢節疑從天上來。基業百年傳聖

子，黔黎四紀樂春臺。孤臣不得同鍼虎，未死心先冷若灰。

X-GORB Books | zh.wikisource.org | CC BY-SA 4.0 8 / 9



歐陽修集/卷013

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

